
Qəbələ ayrı-ayrı tarixi dövrlərdə 
dəfələrlə yadelli istilaçılar tərəfindən 
çox ciddi dağıntılara məruz qalıb. 
Bunun nəticəsi olaraq milad tarixi 
öncəsi şəhər Güllütala ərazisindən 
yerini dəyişərək indiki Çuxur Qəbələ 
yaylasına köçürülüb və 2000 ilə 
yaxın bir müddət ərzində orada 
böyüyüb, inkişaf edib. Bəzən də 
tənəzzülə uğrayaraq əvvəlki ehtişa-
mını itirib. Sovet hakimiyyətinin ilk 
illərində “proletkultçuluq” məfkurəsi 
ilə davranan rus hərbçiləri tərəfindən 
Qəbələnin cənub qala divarlarının 
bürclərindən bir neçəsi partladılaraq 
dağıdılıb.

AZƏRTAC xəbər verir ki, bu 
fikirlər AMEA Arxeologiya və Et-
noqrafiya İnstitutu Qəbələ arxe-
oloji ekspedisiyasının rəisi tarix 
elmləri doktoru, professor Qafar 
Cəbiyevin “Qəbələdə son arxeoloji 
tədqiqatların nəticələri” sərlövhəli 

məqaləsində yer alıb. Məqalədə 
bildirilir ki, 1977-ci ildə Qəbələ RLS 
inşa edilərkən erməni layihəçilər 
ərazisindən hərbi təyinatlı yüksək 
gərginlik elektrik xətti keçirmək 
bəhanəsi ilə Qəbələni növbəti dəfə 
dağıtmaq planlarını reallaşdırmağa 
cəhd ediblər. Lakin məhz Qəbələni 
tədqiq edən arxeoloq alimlərin 
həyəcan təbili effekti yaratmış olan 
müraciətləri əsasında ulu öndər 
Heydər Əliyevin tapşırığı ilə Qəbələ 
növbəti dəfə xilas edilib. Məhz Ulu 
Öndərin təşəbbüsü və tapşırığı 
əsasında 1978-ci ildə Qəbələ Tarix–
Bədii Qoruğu yaradılıb. Azərbaycan 
hökumətinin qərarı ilə abidənin sel 
sularının dağıntısına məruz qalan 
yerlərində qoruyucu beton bəndlər 

salınıb. 2008-ci ildən başlayaraq 
SEBA Assosiasiyasının təşəbbüsü 
və maliyyə dəstəyi ilə Koreya arxe-
oloqları da Qəbələnin tədqiqində 

iştirak ediblər. Arxeoloji cəhətdən 
öyrənilən sahələrin bir qisminin üstü 
örtülərək orada zəruri konservasiya 
işləri həyata keçirilib. 2014-cü ilin 
sentyabrında isə Qəbələ Arxeoloji 
Mərkəzi istifadəyə verilib. Mərkəzin 
açılışında Azərbaycan Respublika-
sının Prezidenti İlham Əliyev iştirak 
edib.

Belə bir nümunəvi elmi mərkəz, 
demək olar ki, dünyanın heç bir 
ölkəsində yoxdur. Qəbələ Arxeoloji 
Mərkəzində arxeoloq alimlərin ilboyu 
səmərəli işləməsi, qalması, müxtəlif 
səviyyəli tədbirlər keçirilməsi, əldə 
olunan yeni tapıntıların labora-
toriya şəraitində təmizlənməsi, 
öyrənilməsi, mühafizəsi və nümayişi 
üçün ideal şərait yaradılıb.

Göründüyü kimi, Qəbələ arxe-
oloji cəhətdən ən yaxşı öyrənilən 
şəhərlərimizdəndir. Lakin o demək 
deyil ki, artıq Qəbələnin tarixi ilə 
bağlı hər şey öyrənilib. Əksinə, 
öyrənildikcə yeni-yeni suallar ortaya 
çıxır. Özü də nəzərə almaq lazım-
dır ki, Qəbələnin tarixi həm də elə 
qədim Azərbaycan dövləti olan Alba-
niyanın tarixidir. Bəli, biz Qəbələnin 
tarixini dərindən və hərtərəfli araş-
dırmaqla həm də Albaniya tarixini 
daha ətraflı və mükəmməl öyrənmiş 
oluruq. Bununla biz həm də uzun 
illərdir ki, Albaniya tarixini saxtalaş-
dırmaq naminə dəridən-qabıqdan 
çıxan bədnam erməni tarixçilərinin 
cəfəng dolu, əsassız iddia və xülya-
larını ifşa etmiş oluruq.

Məlum olduğu kimi, Qaraçay və 
Covurlu çayları arasındakı yayla-

da salınmış şəhər təqribən min ilə 
yaxın bir dövr ərzində ümumi sahəsi 
30 hektara yaxın olan ərazini əhatə 
edib və vahid qala divarları ilə əhatə 
olunub. Arxeoloji tədqiqatlar yolu 
ilə həmin erkən qala divarlarının 
qalıqları və hətta bir neçə yerdə qala 
bürcləri aşkar olunaraq tədqiq edilib. 
Lakin bir sıra daxili və xarici faktorla-
rın, xüsusən də xəzərlərin hücum-
ları nəticəsində eramızın birinci 
minilliyinin sonlarında şəhər ciddi 
tənəzzül dövrü yaşayıb. Beləliklə, 
şəhərin xalq arasında Səlbir ad-
lanan şimal yarısında demək olar 
ki, həyat tam olaraq sönüb. Qala 
adlanan ərazidə isə intensiv şəhər 
həyatı XVIII əsrədək davam edib. 
Təbiidir ki, şəhərin şimal yarısında 
həyat sönəndən sonra intensiv 
şəhər həyatının davam etməkdə 
olduğu Qalanı şimal istiqamətdən 
də möhkəmləndirmək zərurəti 
yaranıb. Bu məqsədlə də Qalanın 
şimal kənarı boyunca Qaraçay və 
Covurluçay dərələrini birləşdirən 
dərin xəndək qazılıb. Çox ehtimal ki, 
məhz elə o zaman Səlbir və Qalanı 
ayıran həmin xəndəyin cənub tərəfi 
boyunca Qəbələnin şərq və qərb 
tərəfinin eramızdan əvvəl I və bizim 
eranın I əsrlərinə aid erkən qala 
divarlarını birləşdirən yeni qala 
divarı da inşa olunub. Beləliklə də 
yeni tarixi mərhələdə şəhərin etibarlı 
müdafiə sistemi yaradılıb. Lakin 
məlum səbəblər ucbatından həmin 
qala divarlarından zəmanəmizədək 
heç bir yerüstü nişanə qalmayıb. 

Bu səbəbdən də Qəbələnin Qala 
adlanan ərazisinin şimal tərəfində 
müdafiə divarlarının olub-olmaması 
məsələsinə elmi cəhətdən aydınlıq 
gətirilməsi cari tədqiqatlar qarşısın-
da duran əsas vəzifələrdən biri idi.

Bütün bunları nəzərə alaraq 
AMEA Arxeologiya və Etnoqrafi-
ya İnstitutunun Qəbələ arxeoloji 
ekspedisiyası bu il də qədim paytaxt 
şəhəri ərazisində tədqiqatları da-
vam etdirib. Bir ay ərzində şəhərin 
Qala adlanan ərazisində əvvəlki 
illərdə tədqiqinə başlanmış olan IX 
sahədə qazıntı işləri aparılıb. Builki 
tədqiqatların əsas hədəfi Qalanın 
şimal kənarları boyunca müdafiə 
divarlarının mövcudluğunu, dövrünü, 
memarlıq xüsusiyyətlərini, şəhər 
sənətkarlığının inkişaf dinamika-
sını, Qəbələnin ticarət və mədəni 

əlaqələrdə iştirak dərəcəsini və 
nəhayət, iki min illik tarixi dövr 
ərzində formalaşmış mədəni 
təbəqələrin, yəni yaşayış qatlarının 
şəhərin müasir relyefi və landşaftı 
ilə nə dərəcədə uzlaşdığını araş-
dırmaq olub. Artıq bu istiqamətdə 
ilkin uğurlu nəticələr var. Belə ki, 
2019-cu ildən tədqiqi yarımçıq 
qalmış IX sahədə tədqiqatlar davam 
etdirilərkən yer səthindən 2.4 metr 
dərinlikdə 2.2 metr eni olan şimal 
qala divarlarının bünövrə hissəsi 
aşkara çıxarılıb. Qala divarının 
bünövrə hissəsi yonulmuş çay da-
şından, onun üstündən isə daha çox 
22 x 22 x 5 və 25 x 25 x 5 santimetr 
ölçülü bişmiş kərpiclərdən istifadə 

olunmaqla inşa edilib. Tikintinin 
bünövrəsi və onunla eyni səviyyədə 
olan mədəni təbəqədən götürülən 
maddi mədəniyyət qalıqları qeyd 
olunan müdafiə divarının XI əsrin 
ortalarında inşa olunduğundan 
xəbər verir.

Xatırladaq ki, builki tapıntılar 
bütövlükdə Qəbələnin qala di-
varlarının nə zaman tikilməsi ilə 
bağlı tədqiqatçılar arasında olan 
fikir ayrılıqlarına aydınlıq gətirmək 
baxımından da çox əhəmiyyətlidir. 
Məlum olduğu kimi, bəzi yazılı 
mənbələrin Qəbələnin qala divar-
larının Sasani hökmdarı I Qubadın 
hakimiyyəti dövründə inşa olundu-
ğu barədə məlumatlar uzun illər 
ərzində elmimizdə dominant fikir 
olaraq qəbul edilib. Lakin ötən əsrin 
70-ci illərinin tədqiqatları zamanı 

arxeoloq F.V.Qədirov tərəfindən 
Səlbirin cənub-qərb kənarında 
eramızın I əsrinə aid qala divarları 
və qala bürcü aşkar olunduqdan 
sonra bəlli oldu ki, Qəbələnin erkən 
qala divarları Sasani hökmdarı 
I Qubadın hakimiyyətdə olduğu 
dövrdən ən azı beş əsr əvvəl inşa 
olunub. Şah Qubadın hakimiyyəti 
illərində isə olsa-olsa Qəbələnin 
qala divarlarında müəyyən bərpa 
və möhkəmləndirmə işləri görü-
lüb. 2009-2017-ci illərdə Koreya 
alimləri tərəfindən Qəbələnin Səlbir 
hissəsinin şimalında və qərbində 
daha bir neçə yerdə şəhərin erkən 
qala divarlarının qalıqları aşkar 
olundu. Daha sonra isə şəhərin 
Qala adlanan ərazisinin cənub-şərq 

tərəfində də tərəfimizdən Qəbələnin 
eramızdan əvvəl I və bizim eranın 
I əsrlərinə aid erkən qala divar-
larının olduğu müəyyən edildi. 
Diqqəti cəlb edən məqamlardan 
birisi də budur ki, şəhərin erkən 
qala divarlarının tikintisində ərazi 
üçün az səciyyəvi olan iri blokşəkilli 
mədən daşlarından istifadə olunub. 
Yalnız Səlbirin şimal qala divarla-
rının inşasında çiy kərpicdən də 
istifadə olunub. Deməli, təqribən 
2000-2100 il öncə Qəbələnin Səlbir 
və Qala ərazisinin vahid müdafiə 
sistemi olub. Təqribən 1000-1100 
il sonra, yəni XI əsrin ortalarında 
şəhər artıq yuxarıda deyildiyi kimi, 
daxili və xarici faktorların təsiri 
nəticəsində tənəzzülə uğrayaraq 
əhəmiyyətli dərəcədə kiçildiyi 
dövrdə Qala ilə Səlbir xəndəklə 
bir-birindən ayrılıb. Səlbirdə həyat 
sönüb, Qala ərazisində isə XVIII 
əsrin əvvəllərinədək intensiv yaşayış 
olub. Şəhər ərazisinin müxtəlif 
yerlərində davamlı olaraq aparılan 
arxeoloji tədqiqatlar da bunu təsdiq 
etmiş oldu. Yəni arxeoloji tədqiqatlar 
zamanı Səlbir ərazisində XI əsrdən 
sonrakı dövrə aid mədəni təbəqə 
olmadığı sübuta yetirildi. Həmçinin 
Səlbirin cənubunda Qala ilə Səlbir 
ayrıldıqdan sonrakı dövrə aid 
qala divarının olmaması da həmin 
ərazidə həyatın söndüyünün təsdiqi 
demək idi. Necə deyərlər, artıq ya-
şayış olmayan ərazinin müdafiəsini 
təşkil etmək məqsədilə qala divarları 
inşa etməyə daha lüzum qalmamış-
dı.

Fikrimizcə, Qala və Səlbir adları 
da məhz şəhər ərazisi xəndəklə 
ikiyə bölündükdən sonra meydana 
gəlib. Yəni o vaxtadək şəhər sadəcə 
Qəbələ adı ilə tanınıb.

Qəbələ tarixinin bu günədək 
müəmmalı olan məsələlərindən 
birisi də şəhərin qala divarlarının 
ayrı-ayrı hissələrinin fərqli üslub-
da inşasıdır. Artıq yuxarıda qeyd 
olunduğu kimi şəhərin eramızdan 
əvvəl I – bizim eranın I əsrinə aid 
olan erkən qala divarlarının in-
şasında əsasən iri ölçülü mədən 
daşları və çiy kərpicdən istifadə 
olunub. Şəhərin zəmanəmizədək 
gəlib çatmış olan cənub divarları və 
bürcləri isə (bünövrə hissəsi istisna 
olmaqla) əsasən müxtəlif ölçülü 
bişmiş kərpicdən istifadə olunmaqla 
inşa edilib.

Xatırladaq ki, Qəbələnin erkən 
qala divarları inşa olunduğu dövrdə 
Azərbaycan ərazisində bişmiş 
kərpicdən istifadə barədə danış-
mağa belə dəyməz. Yəni bişmiş 
kərpicdən inşaat materialı kimi 
istifadəyə yalnız VII əsrin sonu - VIII 
əsrdən etibarən başlanılıb. Deməli, 
şəhərin öz əzəməti ilə seçilən cənub 
qala divarları və bürcləri VIII əsrdən 
əvvələ aid oluna bilməz. Bəs elə 
isə həmin divar və bürclər nə vaxt 
inşa olunub?! Bu sual Qəbələnin 
görkəmli tədqiqatçılarından olan, 
uzun illər Qəbələ arxeoloji ekspedi-
siyasına rəhbərlik etmiş professor 
Qara Əhmədovu ən çox düşündürən 
sual idi. Yaxşı yadımdadır, biz hər 
dəfə onunla birlikdə Qəbələdə 
tədqiqat apararkən o, qazıntıya 

nəzarəti mənə həvalə edərək özü 
bəzən saatlarla şəhərin cənub qala 
divarı və bürclərində müşahidələr 
aparardı. Günlərin bir günü növbəti 
dəfə müşahidədən dönərkən Qara 
müəllim çox məmnun görkəmdə 
idi. Məlum oldu ki, o qala divarının 
tikintisi zamanı hörgüyə qoyul-
muş bişmiş kərpiclərin arasındakı 
birləşdirici məhlulun içərisindən şirli 
keramika fraqmenti tapıb. Bu isə o 
demək idi ki, Qəbələnin indiyədək 
qismən salamat qalan cənub qala 
divarı və bürcləri IX əsrdən əvvələ 
aid edilə bilməz. Yəni Azərbaycanda 
şirli keramika istehsalının IX əsrdən 
etibarən meydana gəldiyi bunu 
deməyə əsas verir.

Təbiidir ki, professor Qara 
Əhmədovun bu tapıntısı da şəhərin 
cənub qala divarı və bürclərinin 
tikilmə tarixinə tam olaraq aydınlıq 
gətirmədi. Yəni IX əsrdən əvvəl 
tikilməyib deməklə məsələyə nöqtə 
qoymaq olmazdı. Elə isə qeyd olu-
nan qala divarı və bürcləri nə vaxt 
inşa olunub?!

Fikrimizcə, bu mövsüm Qalanın 
şimal hissəsində XI əsrin ortala-
rında, yəni şəhər Səlbir və Qala 
adlanan iki hissəyə ayrıldıqdan 
sonrakı dövrdə inşa olunmuş qala 
divarı qalıqlarının aşkar olunması 
böyük ölçüdə, həm də Qəbələnin 
cənub qala divarı və bürclərinin inşa 
olunma tarixinə aydınlıq gətirməyə 
imkan verir. Güman etmək olar 
ki, Qalanın şimal kənarı boyunca 
qala divarları inşa olunması ilə eyni 
vaxtda şəhərin qərb, şərq və cənub 
tərəfinin erkən qala divarları da artıq 
yaxşı vəziyyətdə olmayan bünövrə 
hissəsinin qalıqları üzərində bişmiş 
kərpicdən istifadə olunmaqla 
yenidən tikilib. Əfsuslar olsun ki, 
Covurlu və Qaraçayın sel suları 
zaman-zaman şəhərin qərb və şərq 
tərəfini yuyub apardığından həmin 
hissələrdə qala divarlarının qalıqları 
zəmanəmizədək qalmayıb.

Beləliklə, yuxarıda deyilənləri 
ümumiləşdirməklə belə qənaətə 
gələ bilərik ki, eramızdan əvvəl I 
və bizim eranın I əsrində Səlbir 
və Qala əraziləri ayrı-ayrılıqda 
mövcud olmayıb və şəhər vahid 
müdafiə sistemi ilə əhatə olunub. 
XI əsrin ortalarında bir sıra daxili 
və xarici amillərin təsiri nəticəsində 
Qəbələ ciddi tənəzzülə uğramış 
və nəticədə şəhər ərazisinin Səlbir 
adlanan şimal hissəsində həyat 
sönüb, Qalada isə XVIII əsrin 
əvvəllərinədək yaşayış davam 
edib. Səlbirdə həyat söndüyündən 
onun cənub tərəfi müdafiə divarları 
ilə möhkəmləndirilməyib. Təbiidir 
ki, arxeoloji tədqiqatlar zamanı da 
orada qala divarları aşkar olunma-
yıb. Lakin Qala ərazisində həyat 
davam etdiyindən onun xəndəklə 
hüdudlanan şimal tərəfi XI əsrin 
ortalarında inşa olunan qala divarları 
ilə möhkəmləndirilib. Elə həmin 
vaxt Qalanın şərq, qərb və cənub 
tərəflərinin müdafiəsinə xidmət 
edən, eramızdan əvvəl I və bizim 
eranın I əsrlərinə aid erkən qala 
divarları da artıq yaxşı vəziyyətdə 
olmayan bünövrə hissəsinin qalıqları 
üzərində bişmiş kərpicdən istifadə 
olunmaqla yenidən tikilib.

Qəbələdə son arxeoloji 
tədqiqatların nəticələri

800 ildən artıq bir müddətdə qədim Azərbaycan 
dövləti Albaniyanın paytaxt şəhəri olmuş 

Qəbələdə 100 ilə yaxındır ki, arxeoloqlar tərəfindən 
tədqiqatlar aparılır. Xatırladaq ki, arxeoloqlar orada 
işləməyə başlayanadək qədim Qəbələ şəhərinin 
dəqiq yeri belə elm aləminə bəlli deyildi. Onu Şəki 
ilə Türyançay arasındakı ərazidə, yaxud da ölkənin 
ucqar şimal nöqtələrində lokalizə edənlər var idi. 
Amma arxeoloji tədqiqatlar davam etdirildikcə 
Qəbələnin yeri və tarixi ilə bağlı bir çox suallara 
tədricən aydınlıq gətirilmiş oldu.

Siyasi şərhçi Ruben Mehrabyan 
deyir ki, həyat şəraiti pisləşənlər 
müharibədən daha çox birbaşa 
ziyan görənlərdir. Ölkənin xarici 
borcları 8 milyard dollara çatıb. Bu, 
ümumdaxili məhsulun təxminən 64 
faizi həddindədir. Ölkənin maliyyə 
naziri də, iqtisadçı ekspertləri də 
xarici borcun beş ilə azalacağına 
inanmırlar. 

Ermənistan populist rəhbərliyinin 
postmüharibə dövründə “sərxoş” 
davranışları onun iflasdan xilasına 
kömək edə biləcək Azərbaycanla 
münasibətlər düyününü açmaq 
əvəzinə bir az da dolaşdırır. 
Rus sülhməramlılarının bölgədə 
yerləşdirilməsindən “ürəklənən” 
qarşı tərəf sərhəddə delimitasi-
ya və demarkasiya proseslərini 
Azərbaycanın güc tətbiqi kimi 
qələmə vermək,  KTMT-ni onların 
“təhlükəsizliyini qorumağa” cəlb 
etmək istəyir. Əsas niyyət həm 
öz ölkəsinin daxilindəki narazılıq-
ları süni surətdə səngitmək, həm 
də beynəlxalq ictimaiyəti çaşdır-
maqla sülh danışıqlarını mümkün 
qədər yubatmaqdır. Bir sözlə, 
Ermənistanda elə bir ictimai-siyasi 
“həftəbecər” yaradılıb ki, ölkənin 
nala-mıxa döyən rəhbərliyi özü də 
nə etdiyindən baş aça bilmir. 

Nikol Paşinyan dünənə qədər 
deyirdi ki, Azərbaycan güc ritorika-
sı ilə çıxış etdiyi üçün heç bir sülh 
danışığından söhbət gedə bilməz. 
Bu günsə bildirir ki, sülh danışıqları 
üçün İlham Əliyevlə görüşə hazır-
dır. Bu, Ermənistanda parlament 
seçkilərindən sonra proseslərin 
gözlənilən inkişafı və Bakının sərt 
mövqeyi fonunda İrəvanın “ağıl-
landığı” anlamına gəlirmi? Doğru-
danmı, Nikol sülhə, o cümlədən 
Azərbaycanın ərazi bütövlüyünü 
tanıdığını etiraf etməyə razıdır? 
Görünən budur ki, yox! Çünki o, 
ATƏT-in Minsk qrupu formatın-
da danışıqlara dəvət edir, bu isə 
münaqişənin bitdiyi reallığına ziddir. 
Erməni baş nazir, eyni zamanda, 
yenidən sərhəddə “beynəlxalq 
monitorinq mexanizminin işə 
salınması” təklifini gündəmə gətirir 
və bunun üçün ya KTMT, ya da 
Minsk qrupu həmsədrlərinin gəlişini 
dəstəkləyir. Bunun artıq mümkünsüz 
olduğunu özü də yaxşı bilir, sadəcə 
onun hədəfi Qarabağ kartını əlində 

saxlamaqla erməni ictimaiyyətinin 
diqqətini özünün yarıtmaz idarəetmə 
metodlarından yayındırmaq və 
beynəlxalq aləmdə “sülh istəməyən 
Azərbaycandır” rəyini yaratmaqdır.

Elə Zəngəzur dəhlizinin açılma-
sını ləngitmək səyləri, bu mövzuda 
manipulyasiyalar etmək cəhdləri də 
vaxtı uzatmaq, bir tərəfdən Rusiya-
nın, digər tərəfdən ABŞ, Fransa və 
digər Qərb dövlətlərinin himayəsinin 
gücləndirilməsinə, xaricdəki erməni 
lobbisinin maliyyə yardımlarının 
artırılmasına nail olmaq üçündür. 
Axı, bu ölkə həmişə onun-bunun qa-
nadı altından xoruzlanıb və dilənçi 
ələbaxımlığını ar-ayıb bilmədən adi 
həyat norması kimi qəbul edib. 

Azərbaycanın Vətən 
müharibəsində tarixi qələbəsindən 
dərhal sonra Ermənistanda daxili 
iğtişaşlara start verilməsi elə də 

uzaq zamanın reallığı deyildir. 
Dünya yaxşı xatırlayır ki, üçtərəfli 10 
noyabr Bəyannaməsi imzalanınca, 
hərbi və siyasi nokaut vəziyyətinə 
düşmüş mənfur düşmənin ayrı-ayrı 
dəstə, qrup və təbəqələri Yerevanın 
küçələrinə axışaraq bir-birinin ətini 
yeməyə başladılar. Döyüş meyda-
nında 6 mindən çox canlı itkisi, 10 
min fərarisi olan məğlub ordunun 
saxtakar təəssübkeşləri, eləcə 
də digər qondarma vətənpərvər 
qüvvələr getdikcə güclənən istefa 
çağırışları səsləndirdilər. Etirazçı-
ların Yerevandakı hökumət bina-
sına girmələri və oradakı dövlət 
atributlarını küçəyə çıxarmaları, 
həmçinin binanı qorumalı olan xü-
susi xidmət orqanı əməkdaşlarının 
onlara müqavimət göstərməmələri 
siyasi kataklizmləri pik həddinə 
çatdırdı. Etirazçılar parlamentin 

keçmiş spikeri Ararat Mirzoyanı və 
başqalarını vəhşicəsinə döydülər. 
Paşinyan Ermənistanın Qarabağ 
müharibəsində məğlubiyyətindən 
sonra paytaxt küçələrində etiraz 
edənləri onlara divan tutulacağı 
ilə hədələdi. Xalqa müraciətində 
talanların bütün təhrikçilərinin sərt 
cəzalandırılacağını bildirdi. Sonra-
kı hadisələr bunun həqiqətən də 
belə olduğunu göstərdi, “Daşnak-
sütyun” və digər müxalif partiyalar 
xaosu o həddə çatdırdılar ki, erkən 
seçkilərə getmək məcburiyyəti 
yarandı və rəqiblər müvəqqəti 
olaraq sakitləşdilər. Bütün bunlara 
baxmayaraq, kütləvi siyasi etirazlar 
və istefa tələbləri tədricən yenidən 
bütün ölkəni bürüməyə başladı. 

Hökumət böhranı, ordunun 
Azərbaycanın müzəffər Silahlı 
Qüvvələri tərəfindən belinin qırılma-
sı, inflyasiya və ictimai qeyri-sabitlik 
səbəbindən Ermənistanda gərginlik 
şkalası daha da yuxarı qalxdı. So-
sial qıcolmalar – maddi ehtiyac və 
müdafiəsizlik fonunda paytaxt Yere-
vanda və digər bölgələrdə vaxtaşırı 
etiraz dalğaları yüksəldi. Köhnə və 
yeni parlamentin xarakterik qarşı-
durmaları hazırda da davam edir. 
Düşmənlərimiz erməni ordusunun 
gücü barədə mifin 44 gün ərzində 
dağıdılması ilə hələ də barışa bilmir, 
mənasız revanşist xarakterli çıxışlar 

gündəmi zəbt edir, bununla paralel 
olaraq, hökumətə nifrət hissləri hey 
alovlandırılır. 

İki həftə əvvəl Yerevanda 
küçələrə çıxan aksiya iştirakçıları 
baş nazir Nikolun istefasını tələb 
edirdilər. Etirazçılar küçələri bağ-
lamış, əraziyə polis əməkdaşları 
cəlb olunmuşdu. Gecədən başla-
nan itaətsizlik gündüz saatlarında 
daha da şiddətlənmişdi. Polisin 
əhalinin qarşısını ala bilmədiyini 
görən rəhbərlik şəhərə bəzi ordu 
qüvvələrini yeritmiş, əhaliyə qarşı 
sərt güc tətbiq edilmişdi. Xatırladaq 
ki, həmin günlərdə baş verənlərlə 
əlaqədar olaraq, Basarkeçərdə 
və sərhədə yaxın digər rayon-
larda sakinlər evlərini qorxudan 
tərk etmişdilər. Onlar Azərbaycan 
əsgərinin artıq bölgəyə gəldiyini və 
daha orada yaşaya bilmədiklərini 
söyləyirdilər.

Yerevanlılarla Qarabağ 
erməniləri arasındakı uçurum da 
göz önündə dərinləşməkdədir. 
Seçkilərdə uduzan keçmiş prezi-
dent, qarabağlı Robert Koçaryanın 
parlamentdə təmsilçilik qazanan 
azlığı hər vasitə ilə ölkəni çalxa-
lamağa, Paşinyan rejiminə qarşı 
qisas hissini daha da körüklənməyə 
ardıcıl səylər göstərir. Elə hökumət 
yetkililəri də qarabağlıları gözüm-
çıxdıya salmaqdan həzz alırlar. 
Adi bir misal: Yerevandakı yataq-
xanalardan birinə köçmüş bir neçə 
Qarabağ ermənisi ailəsindən oranı 
tərk etmələri tələb olunub. Həmin 
ailə üzvləri mediaya verdikləri 
müsahibələrdə bildiriblər ki, yataq-
xana rəhbərliyi onların yerinə daha 
çox kirayə haqqı ödəyən hindis-
tanlı tələbələrin gələcəyini bəyan 
edib. Bu, qarabağlıların Yerevanda 
sıxışdırılmasına dair çoxsaylı fakt-
lardan biridir. Bu gün Ermənistanda 
həm vətəndaşlar arasında, həm 

də hökumətə qarşı etirazlar 
fəlakət həddinə çatıb. Vətəndaş 
müharibəsinin baş verməsi eh-
timalı yüksəlir. Erməni KİV-inin 
verdiyi məlumata görə, aylardır ki, 
Yerevanın Respublika meydanının 
boş olan günü yoxdur. Dünyanın 
ən monoetnik ölkəsi halına gəlmiş 
Ermənistanda hakimiyyət böhranı, 
ciddi siyasi qarşıdurmalar artan 
tendensiya ilə davam edir. 

Ermənistanın keçmiş müdafiə 
naziri Seyran Ohanyanın 
düşüncəsinə görə, Robert Koçar-
yanın rəhbərlik etdiyi “Ermənistan” 
müxalifət bloku son erkən seçkilərdə 
uğur qazanıb. Odur ki, müxalifət 
başladığı mübarizəni davam 
etdirməli, hakimiyyət dəyişikliyinə 
nail olmalıdır: “Eyni zamanda, 
Vətəni qurtarmaq üçün özümü-
zü və ambisiyalarımızı qurban 
verməyə hazır olduğumuzu 
göstərməliyik". Qeyd edək ki, keç-
miş nazir parlamentdəki müxalifət 
bloku fraksiyasının rəhbəridir və 
qətiyyətlə “yeganə yol mövcud 
hökuməti devirməkdir”, – deyir. Bu 
fikirlər əvvəlki dövrlərdə dəfələrlə 
terror hadisələrinin ünvanı olmuş 
Ermənistan parlamentində yenə də 
eyni olayların baş verəcəyinin qaçıl-
mazlığına dəlalət edir. 

Bunun cücərtiləri əməlli-başlı 
boy göstərir. Ötən il noyabrın 26-da 
oradakı fraksiyalar arasında yaşa-
nan gərginliyi parlamentin mühafizə 
xidməti çətinliklə sakitləşdirmişdi. 
Sonrakı aylarda da hər bir iclas 
deputatların bir-birinə hücumları 
və qarşılıqlı təhqirləri ilə müşayiət 
olunub. Mayın 8-də orada de-
putatlar arasında düşən davanı 
əksər elektron KİV-lər göstərmişdi. 
Orada müxalifət fraksiyası olan 
“Çiçəklənən Ermənistan”ın lideri 
Edmon Marukyanla hakim “Mənim 
addımım” fraksiyasının təmsilçisi 

Sasun Mikaelyan əlbəyaxa ol-
muşdu. Bir neçə gün bundan 
əvvəl isə parlamentdə yaranmış 
gərginliyi aradan qaldırmaq üçün 
zala hərbçilər daxil olublar. Beləcə, 
ölkənin siyasi-hərbi rəhbərliyini “ka-
pitulyant” adlandıran müxalifət da-
vamlı olaraq qarşı tərəfin qəzəbinə 
tuş gəlir. Son olayda spiker Alen 
Simonyan müxalifət nümayəndələri 
ilə ciddi mübahisə edib. Keçmiş 
prezident Serj Sarkisyanı və bir 
qədər əvvəl iclasdan qovulmuş 
müxalifət deputatını təhqir edən 
hakim “Vətəndaş sazişi” partiyasının 
deputatı Arpi Davoyanın çıxışını 
dayandırıb. Müxalifətdən olan vitse-
spiker İşxan Saqatelyanın parlament 
rəhbərliyinin kimisə zaldan çıxarmaq 
səlahiyyəti olmadığını deməsindən 
sonra mübahisə daha da qızışıb. 
Xatırladaq ki, daha öncə “Şərəfim 
var” (kasıb itinin adını Gümüş qoyar 
– red.) blokunun millət vəkili Anne 
Mkrtçyan “xoşagəlməz”çıxışlarına 
görə güc tətbiqi ilə zaldan çıxarıl-
mışdı. Məlumdur ki, “şərəfli” Anne 
ölkə rəhbərliyini sərt tənqid edib və 
çıxışının sonunda “Bütün bunların 
günahı sizin kapitulyant Nikolunuz-
dur”, - deyib… 

Sirr deyil ki, Ermənistanı 
qarşıda daha kədərli siyasi və 
iqtisadi perspektivlər gözləyir. 
İflas dərinləşir, ölkə xarici kreditlər 
məngənəsində boğulur. Bunu 
təkcə beynəlxalq iqtisadçılar deyil, 
Ermənistandakı mütəxəssislərin 
özləri də etiraf edirlər. İşğalçı ölkə 
Azərbaycanla sülh sazişi bağlamaq-
da yersiz tərslik göstərir, sərhəddə 
atəşkəsi pozmaqla siyasi “tozanaq” 
qoparır. 

“Bəlkə də qaytardılar” illüziya-
sı Ermənistanı uçurumun dibinə 
yuvarladır. Erməni ictimai fəalı 
İşxan Verdiyan iqtisadi çöküşü ölüm 
girdabı sayır. O deyir ki, Yerevan 
rəsmiləri gələcək barədə şirin vədlər 
versələr də, durum heç də yaxşı 
deyil. Ermənilər tezliklə ağıllanma-
salar, vəziyyətin nə qədər acına-
caqlı olduğunu, regionda sülhün 
bərqərar olunması üçün heç bir səy 
göstərməmələrinin ağır nəticələrini 
qış fəslinin yaxınlaşdığı qarşı-
dakı aylarda daha dərindən hiss 
edəcəklər.

Əli NƏCƏFXANLI,  
“Xalq qəzeti”

“Bəlkə də qaytardılar” xülyası 
Ermənistanı uçurumun dibinə yuvarladır

Müharibə və koronavirus pandemiyası şokların-
dan çıxa bilməyən bədnam qonşumuz başına 
gələnlərdən ibrət götürmək gücündə deyil. Dünya 

Bankının bildirdiyinə görə, ötən il Ermənistan iqtisadiyyatı 
7,4 faiz zəifləyib. Səbəb istehsal olunan məhsulların xaricə 
satışının azalmasıdır. İnsanlar daha çox qənaət etməyə, 
daha az pul xərcləməyə başlayıblar. Bu il vəziyyət daha da 
gərginləşib. Sənayedə ölü sükut, aqrar sahədə tənəzzül 
hökm sürür.


